
				ఈ పుట అచ్చుదిద్దబడ్డది



అలలమీద





అలలమీద స్వారిజేసె గంగ పుత్రులారా

కౌసు బతుకులీడ్చుతున్న బెస్తబోయులారా

కట్టుగట్టి కదందొక్కి కదలిరండిరా

దండుగట్టి తుడుంగొట్టి మదించండిరా

ఉరుములోలే ఘర్జిస్తూ వుప్పెనోలె భయపెడుతూ

ఉద్యమించ ముందుకురికి రండిరా                     ॥అలల॥


దినదినమో గండమై బతుకునిండ సుడిగుండాలే

పెను ఉప్పెనకెదురీదిన ఒడ్డుమీద చేప బతుకులే

ఆరుపదుల సాతంత్రం ఆర్సుకున్నదేముంది

ప్రళయానికి ఎదురీది ఎనకేసినదేముంది

కడలివొడిలో సదువుకునే బెస్త జాలరీ బిడ్డలు

పోటీకి తట్టుకునే వెసులుబాటు ఏడుంది              
॥అలల॥


పూట పూట పస్తులుండి ఊరూరా సాపలమ్మితే

కూడు నీల్లు దొరకకా ఒట్టి సాపలై ఎంతీమీ

పసరు ఆకుదినే 'మేక' పులిలా ఘర్జించె నేంది

గంగవరం పోర్టుకాడ ముప్పు 'తిప్ప'లయ్యెనంది

అజ్ఞానం నిండి మనం బతుకుడింక ఎన్నాళ్ళనీ

ఆగడాలు చూసి గూడ అడగకుండ ఎన్నేల్లనీ           
॥అలల॥


కౌసు నీసు బతుకులన్నీ ఈగ కన్న హీనమాయెనే

మనసు సంపుకొని బతికిన మనుసులోలే జూడరాయెనే

మనకోసం మాటాడే ప్రతినిధులే లేరేంది

పూటకొక్క మాట మార్చే పుండాకోర్లు బెరిగెనేంది

కమీషన్ల పేరుతోని చెప్పిన కథలన్నిగూడ

మన బెస్తల జీవితాన్ని గంగపాలు జేసెనేంది            
॥అలల॥

